
Aalajangiiffigisassatut siunnersuut, Upernavimmi Uummannamilu, nunaqarfiillu eqqaaniittuni 

eqqaaveqarneq pillugu Naalakkersuisut nalunaarusiussasut, nalunaarusiaq agguaanneqassaaq UKA2023-

imi. Nalunaarummi erseqqissarneqarsmassaaq, eqqakkanik isumaginninneq qanoq allatut 

suliarneqarsinnaanersoq, ukiuni arlalippassuarni atasinnaasunik, kiassarnikkut inaallagiaqarnikkullu 

iluaqutaasinnaasunik sanaartussagaanni, qanorlu aningaasaqarnikkut kinguneqassanersoq. 

(Inatsisartunut ilaasortaq Aqqalu C. Jerimiassen, Atassut) 

(Siullermeerneqarnera) 

 

 

Qujanaq Inatsisartunut ilaasortamut Aqqalu C. Jerimiassenimut siunnersuummut uunga. 

Demokraatinut pingaartuuvoq, eqqakkat tamarmik avatangiisinut- silaannarmullu tulluartumik 

passunneqartarnissaat. Tamanna tunngavigalugu iluarisimaarparput, tamanna ukkatarineqarmat 

maannakkut, ungasissorlu isigalugu eqqakkanik isumaginninnerup pilersaarusiornerani. 

Taamatut oqareerluta, akuersaarparput, nunatsinni piffiit ilaqarsinnaammata, allatut nutaamillu 

eqqarsaasersorfigineqartariaqartut. Nunarujussuarmi isorartuumi najugaqarpugut, piffimmiit piffimmut 

assigiingitsunik unammilligassaqarluta. Taamaattumillu akuttuvoq, pilersaarusiorsinnaasarnerput, 

ajornaquteqanngitsumik nunamut tamarmut atuussinnaasumik. 

Siunnersuuteqartut siunnersuummini maannakkut Avannaani eqqagassat sulirineqarnerisa 

ajornartorsiutaasarnerat oqaluttuaraa. Taamaattumillu Demokraatinut paasinarluinnarpoq 

misissuisoqassappat, qanoq pitsaanerpaamik Uummannami Upernavimmilu taakkualu nunaqarfiini 

eqqaavilerineq ingerlanneqarsinnaanersoq. 

Taamatut oqaaseqaateqarluta siunnersuut oqallisigeqqitassanngorlugu aammalu Eqqissisimatitsinermut- 

Avatangiisinullu ataatsimiititaliami oqallisigisassatut innersuussutigineqarpoq. 


